Masnach Deg
Hanes Moussa o Mali
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl 
Sleid 2: Dillad wedi eu gwneud o gotwm Masnach Deg
· Dw i’n falch o weld bod pob un ohonoch chi’n gwisgo dillad heddiw! Os edrychwch chi ar labeli eich dillad fe welwch yn aml y geiriau 100% cotton. Mae pob mathau o ddillad a nwyddau ar gyfer y tŷ yn cael eu gwneud o gotwm – crysau T, siwmperi, jîns, sgertiau, trowsusau a thywelion/ llieiniau  i enwi ond ychydig.

Sleid 3: Cotwm yn tyfu
Sleid 4: Pigo cotwm yn India

· Deunydd naturiol ydy cotwm; mae’n edrych fel peli bach o wlân cotwm yn tyfu ar goed. Dydy tyfu cotwm ddim yn hawdd. Mae angen llawer o law, neu lawer o ddŵr i dyfu cotwm, ac mae yna waith wedyn yn ei bigo/ ei gasglu a’i werthu i eraill gael ei ddefnyddio i wneud dillad.

    Sleid 5: Map yn dangos Mali a Chymru  
· Mae gwlad Mali yn Affrica, ac yn un o’r deg gwlad tlotaf yn y byd. Yno mae Moussa Keita yn byw, gyda’i 8 plentyn a’i ddwy wraig. Fel llawer o ffermwyr tlawd eraill yn Mali roedd Moussa’n gorfod gwneud ei orau i gael digon o fwyd i’w deulu er mai ond ychydig iawn o gyflog roedd o’n gael. Nid oedd yn hawdd iddo na’i deulu gael gofal meddygol nac addysg.
Sleid 6: Moussa Keita yn pigo cotwm
· Doedd ganddo ddim digon o offer i wneud ei waith cystal ag y medrai, ac roedd lonydd/ffyrdd gwael yr ardal yn ei gwneud hi’n anodd i symud o le i le, er mwyn gwerthu’r cotwm. Ond, 6 mlynedd yn ôl dechreuodd Moussa ffermio cotwm Masnach Deg ac mae ei fywyd bob dydd o a’i deulu wedi gwella’n fawr ers hynny. 
· Mae Moussa’n dweud, “Roedd hi’n anodd byw o’r blaen; doeddwn ni ddim ond yn gallu fforddio gyrru tri o fy mhlant i’r ysgol, ond rŵan dwi’n gallu gyrru pob un ohonyn nhw i’r ysgol. Rydyn ni hefyd yn bwyta bob dydd yn lle mynd heb fwyd.”

· Mae mudiad Masnach Deg yn addo rhoi pris teg am gotwm Moussa. Yn ogystal mae Masnach Deg yn rhoi arian ychwanegol i’r ffermwyr cotwm yn yr ardal – arian sy’n cael ei fuddsoddi mewn busnes neu yn y gymuned. Roedd y plant yn arfer cerdded 2.5 km i’r ysgol bobl dydd, felly adeiladwyd 2 ystafell ddosbarth, ac ystafell i’r staff – mae hyn wedi helpu 119 o blant hyd yn hyn.

· Meddai Moussa, “ Diolch i’r elw o’r gwaith Masnach Deg, mae mwy o rieni yn gallu fforddio gyrru eu plant i’r ysgol.”  Mae pobl yr ardal yn teimlo’n llawer hapusach a mwy hyderus am y dyfodol ers iddyn nhw ddod yn rhan o gynllun Masnach Deg.
Sleid 7: Yr adnodau isod
· Weithiau mae nwyddau Masnach Deg yn ddrytach na nwyddau eraill  - felly pam ddylen ni helpu? Yn y Beibl yn llyfr y Diarhebion mae’n dweud,
“ Siarad ar ran  bobl hynny sydd heb lais, ac amddiffyn y rhai sydd wedi colli popeth. Coda dy lais o’u plaid nhw, barna’n gyfiawn, a dadlau dros hawliau’r anghenus a’r tlawd.” (Diarhebion 31:8-9)

Os na wnawn ni helpu pobl dlawd y byd pwy arall wneith? Yma yng Nghymru mae gennym ddigon o bopeth – nid yw’n aberth mawr i brynu pot o goffi, neu un crys-T er mwyn cefnogi mudiad Masnach Deg. Roedd Iesu Grist yn helpu’r tlawd, a phawb oedd mewn angen; doedd dim yn ormod iddo’i wneud dros y rhai oedd yn dioddef.

Sleid 8: Y geiriau isod ar ffurf poster Masnach Deg.

· Wrth ddewis coffi, a ffrwythau, a dillad gyda logo Masnach Deg rydych yn gwybod bod ffermwyr fel Moussa, o Mali yn gallu cynnal ei deulu, cryfhau ei gymuned ac amddiffyn ein byd.
Gweddïwn: Cyd-weddïwn Weddi’r Arglwydd, Ein Tad...

Neu: Ein Tad, Diolch dy fod ti’n Dduw cariad, sy’n cofio am y tlawd a phawb sydd mewn angen. Diolch bod Iesu wedi dangos dy gariad a dy gonsyrn di am bobl pan oedd ar y ddaear. Helpa ni hefyd i fod a llaw agored, a rhannu ein harian gyda pobl dlotaf ein byd. Amen.

GJenkins – gwybodaeth o www.fairtrade.org.uk ; defnyddiwyd drwy ganiatâd.

